
Երևան 2024թ․ 



«Էկոլուր» տեղեկատվական ՀԿ-ն սույն վերլուծությունը կատարել է «Համայնքների 
հզորացում Հայաստանում կլիմայական քաղաքականության իրականացմանը 

մասնակցության և իրազեկման միջոցով» ծրագրի շրջանակներում, որն 
իրականացնում է Հայնրիխ Բյոլ հիմնադրամի Հարավային Կովկասի 

տարածաշրջանի երևանյան գրասենյակի հետ համագործակցությամբ։  

Վերլուծության բովանդակության համար պատասխանատու է միայն հեղինակը, և 
այն որևէ կերպ չի կարող ընկալվել որպես Հայնրիխ Բյոլ հիմնադրամի Հարավային 

Կովկասի տարածաշրջանի երևանյան գրասենյակի տեսակետ: 

 

  



1․ ԸՆԴՀԱՆՈՒՐ ՏԵՂԵԿԱՏՎՈՒԹՅՈՒՆ 

Ըստ ՄԱԿ-ի` տարեցտարի սրվում է Երկիր մոլորակի  կլիմայի փոփոխության տեմպը 
և  կլիմայական ճգնաժամը մեր սերնդի ամենամեծ մարտահրավերն է։ 2023 թվականին 
գլոբալ միջին ջերմաստիճանը 1․45C0-ով բարձր է եղել նախաարդյունաբերական 
մակարդակից (1850թ.)։ 

Կլիմայի փոփոխության դեմ պայքարի նպատակով ստորագրվել են միջազգային մի 
շարք  փաստաթղթեր, որոնցից գլխավորը ՄԱԿ-ի «Կլիմայի փոփոխության մասին» 
շրջանակային կոնվենցիան է:  Այս կոնվենցիայի էությունը մթնոլորտում ջերմոցային 
գազերի պարունակության այնպիսի մակարդակի ապահովումն է, որը կբացառի 
վտանգավոր մարդածին ներգործությունը կլիմայական համակարգի վրա: Այդպիսի 
մակարդակը պետք է ապահովվի կլիմայի փոփոխությանը էկոհամակարգերի բնական 
հարմարեցման համար բավարար ժամկետներում, ինչը թույլ կտա վտանգի տակ չդնել 
պարենի  արտադրությունը և հետագա տնտեսական զարգացումը:                     
 

2015թ. Փարիզում աշխարհի առաջնորդներն ընդունեցին Փարիզյան համաձայնագիրը, 
որով որոշվեց, որ անհրաժեշտ է՝ բոլոր երկրները վերցնեն հանձնառություն՝ զսպելու 
մթնոլորտի ջերմաստիճանի բարձրացումը նախաարդյունաբերական շրջանի 
ջերմաստիճանի նկատմամբ 2C0-ի սահմաններում՝ միաժամանակ ձգտելով 1.5C0-ի: 
Հայաստանը միացել է համաձայնագրին և մշակել իր «Ազգային մակարդակով 
նախատեսած ներդրումների» (INDC) փաստաթուղթը1, որով պարտավորվել է մինչև 
2050թ-ը սահմանափակել ջերմոցային գազերի արտանետումները: 2021թ․ Հայաստանը 
վերահաստատեց իր հանձնառությունն ազգային մակարդակով սահմանված 
գործողությունների2 միջոցով և հայտարարեց մինչև 2030 թվականը, 1990-ի 
մակարդակների համեմատ, ջերմոցային գազերի արտանետումները 40 տոկոսով 
կրճատելու նպատակի մասին: 
 

 Ըստ Համաշխարհային օդերևութաբանական կազմակերպության և Copernicus-ի 
(Copernicus-ը Եվրամիության տիեզերական ծրագրի Երկրի դիտարկման բաղադրիչն է) 
կլիմայի փոփոխության ծառայության տվյալների՝ Հայաստանը 2023թ․ հոկտեմբերից 
2024թ․ ապրիլն ընկած ժամանակահատվածում օդի ջերմաստիճանի նորմայից 
շեղումով աշխարհում եղել է երկրորդ ամենատաք երկիրը։ 
 

Կոնվենցիայի և Փարիզյան համաձայնագրի պահանջների ու դրույթների կատարման 
վերահսկող բարձրագույն օրենսդիր մարմինը Կողմերի համաժողովն  է (COP):  
Կոնվենցիայի կողմ է 198 երկիր։ Եթե կողմերն այլ որոշում չունեն, ապա COP-ն  
անցկացվում է ՄԱԿ-ի 5 տարածաշրջաններից մեկում ռոտացիոն սկզբունքով 
տարեկան մեկ անգամ: Ընդունող երկրի հայտը պետք է համաձայնեցված լինի 
տարածաշրջանի բոլոր երկրների կողմից։ 

 
1 htps://www.e-gov.am/protocols/item/544/  
2 htps://www.e-gov.am/gov-decrees/item/36064/  

https://www.e-gov.am/protocols/item/544/
https://www.e-gov.am/gov-decrees/item/36064/


COP-ի հիմնական սկզբունքները՝ ներառում են. 

1. Ընդհանուր, բայց տարբերակված պատասխանատվություններ. բոլոր երկրները 
պարտավոր են քայլեր ձեռնարկել կլիմայի փոփոխության դեմ պայքարելու 
համար՝ հաշվի առնելով նրանց ջերմոցային գազերի արտանետումների 
պատմական և ներկա մասնաբաժինը և հնարավորությունները: 
2. Կայուն զարգացում. քաղաքականությունը պետք է ուղղված լինի ոչ միայն 
արտանետումների նվազեցմանը, այլ նաև կայուն տնտեսական և սոցիալական 
զարգացման ապահովմանը: 
3. Կանխարգելիչ մոտեցում. պետք է գործողություններ ձեռնարկվեն նախքան 
կլիմայի փոփոխության բացասական հետևանքների անդառնալի դառնալը: 
4. Գիտության վրա հիմնված մոտեցում. որոշումները պետք է հիմնված լինեն 
գիտության և հետազոտությունների վրա՝ կլիմայի փոփոխությանն արդյունավետ 
արձագանքելու համար: 
5. Թափանցիկություն և հաշվետվողականություն. երկրները պետք է թափանցիկ 
լինեն իրենց գործողությունների վերաբերյալ և պարբերաբար զեկուցեն դրանց 
արդյունքների մասին: 
6. Շահագրգիռ կողմերի մասնակցություն. կարևոր է որոշումների կայացման 
գործընթացում ներգրավել տեղական համայնքներին, հասարակական 
կազմակերպություններին և բիզնեսին: 
 
COP 29-ի հիմնական օրակարգը 
 

• Խուսափել 1,5°C ջերմաստիճանի թիրախը գերազանցելուց 
• Կենտրոնանալ այսօր ներդրումներ կատարելու անհրաժեշտության վրա՝ 

վաղը խնայելու համար 
• Ջերմոցային գազերի արտանետումների արագ և կայուն կրճատում՝ 

ջերմաստիճանը վերահսկողության տակ պահելու և այն 1,5°C-ից ցածր 
մնալու համար 

COP 29-ի նախագահության հայտարարված ծրագրի 2 կարևոր սկզբունքները 

1․ Բարձրացնել հավակնությունները, կլիմայի փոփոխության ազդեցության մեղմման 
և հարմարվողականության համար՝ երկրների կլիմայական օրակարգում սահմանելով 
հավակնոտ թիրախներ։ 

2․ Ֆինանսական ներդրումներ ջերմոցային գազերի արտանետումների կրճատման, 
կլիմայի փոփոխության դիմակայման, կորստի և վնասի վերացման 
հավակնությունները գործողություն դարձնելու համար: 

2․ COP 29-Ի ԱԴՐԲԵՋԱՆԻ ՆԱԽԱԳԱՀՈՒԹՅԱՆ ՆԱԽԱՁԵՌՆՈՒԹՅՈՒՆՆԵՐ 

COP 29-ի Ադրբեջանի նախագահությունը հանդես է եկել 14 նախաձեռնությամբ, 
որոնցից առանձնացրել ենք հետևյալները․ 

Կլիմայի ֆինանսավորման գործողությունների հիմնադրամի ստեղծում 



Հիմնադրամը կգործի հանածո վառելիք արտադրող երկրների և ընկերությունների 
կամավոր ներդրումներով, կֆինանսավորի պետական և մասնավոր հատվածներում 
կլիմայի փոփոխության ազդեցության մեղմման, հարմարվողականության, 
հետազոտությունների ու զարգացման ոլորտները: Դրամաշնորհներով 
կֆինանսավորի կարիքավոր զարգացող երկրներում բնական աղետների 
հետևանքների արագ վերացման ծրագրերը։ 

Կլիմայական ֆինանսավորման, ներդրումների և առևտրի համար Բաքվի 
նախաձեռնություն  

Նախաձեռնությունն ուղղված է կլիմայի ֆինանսավորման, ներդրումների և առևտրի 
փոխկապակցմանը՝ ունենալով հարթակ խթանելու ներդրումները կանաչ 
դիվերսիֆիկացիայում, աջակցելու քաղաքականության մշակմանը և փորձի 
փոխանակմանը երկխոսության միջոցով: 

COP-ի զինադադարի կոչ 

Օլիմպիական զինադադարի օրինակով COP զինադադարի կոչ, որը կընդգծի 
խաղաղության և կլիմայական գործողությունների կարևորությունը: Այն նպատակ 
կունենա հիշեցնել բոլոր ազգերին հակամարտությունների և կլիմայի փոփոխության 
փոխազդեցության մասին և ընդգծել կոլեկտիվ լուծումներ գտնելու հրամայականը: 
Գործընկերների հետ կգլխավորվի COP29 Կլիմայի և խաղաղության առանձին 
նախաձեռնություն։ 

Կանաչ էներգետիկ գոտիներ և միջանցքներ 

Նախաձեռնությունն ուղղված է կանաչ էներգետիկ գոտիների և միջանցքների 
ստեղծմանը,   դրա համար  պահանջվող ներդրումների խթանմանը, ապահովելու այդ 
տարածքների տնտեսական աճը, ենթակառուցվածքների զարգացումը, 
արդիականացնելու  և ընդլայնելու  տարածաշրջանային համագործակցությունը: 

3․ ԱԴՐԲԵՋԱՆԻ ԿԱՆԱՉ ՆԱԽԱՁԵՌՆՈՒԹՅՈՒՆՆԵՐԻ ԻՄԻՏԱՑԻԱՆ 

1․ «Կանաչ էներգետիկ գոտիներ և միջանցքներ» ստեղծելու Ադրբեջանի 
պատրաստակամությունը հակասում է իր գործողություններին։ Արցախի հետ 
հակամարտության ընթացքում Ադրբեջանի ռազմական գործողությունների, այդ թվում 
միջազգայնորեն արգելված ֆոսֆորային զենքի կիրառման և հրետակոծության  
հետևանքով եղան բազմաթիվ մարդկային զոհեր, էկոհամակարգային կորուստներ։ 
Այդ ֆոնին Ադրբեջանը  Լեռնային Ղարաբաղի տարածքը պաշտոնապես հայտարարել 
է «կանաչ էներգետիկ  գոտի», ինչը ավելի քան անտրամաբանական է։  

Ադրբեջանը զանգվածաբար հատում է նաև Հայաստանի Հանրապետության՝ 
«Շիկահող» պետական արգելոցից օկուպացված տարածքի ծառերը, ոչնչացնում՝ 
կենդանական աշխարհը, կառուցվում են տասնյակ կիլոմետր ռազմական 



ճանապարհներ, տեղադրվում են ականներ, մարդիկ զրկված են խմելու ջրից ու 
սեփականությունից։3 

2․ Հանածո վառելիք արտադրող երկրների և ընկերությունների կամավոր 
ներդրումներով «Կլիմայի ֆինանսավորման գործողությունների հիմնադրամի (CFAF)» 
ստեղծման մասին իր նախաձեռնությամբ Ադրբեջանը փորձում է «կանաչ» շղարշ 
հաղորդել հանածո վառելիքի արդյունահանմանը ֆինանսների տրամադրման 
միջոցով, ինչը հակասում է Կլիմայի փոփոխության կոնվենցիայի և Փարիզյան 
համաձայնագրի փիլիսոփայությանը, ինչպես նաև ստանալ ֆինանսական 
աջակցություն  հանածո վառելիք արտադրող այլ երկրներից  և ընկերություններից։ 

3․ «COP զինադադարի  կոչ» նախաձեռնությամբ Ադրբեջանն առաջարկում է 
Օլիմպիական զինադադարի օրինակով COP-ի անցկացման ժամանակահատվածը 
նույնպես  զինադադար հայտարարել։ Սա ոչ այլ ինչ է, քան սեփական  անցյալ, ներկա 
և հետագա ռազմական քաղաքականության քողարկման և պատասխանատվությունից 
խուսափելու  փորձ։ 

4․ ԻՆՉՈՒ՞ ԲԱՔՎՈՒՄ. ՆԱԽԱՊԱՏՄՈՒԹՅՈՒՆ, ՀԱՅԱՍՏԱՆ-ԱԴՐԲԵՋԱՆ 
ՀԱՄԱՁԱՅՆՈՒԹՅՈՒՆ 

ՄԱԿ-ի Կլիմայի փոփոխության մասին շրջանակային կոնվենցիայի կողմերի 27-րդ 
համաժողովում (COP27) հայկական պատվիրակությունը ՄԱԿ-ի Կենտրոնական և 
Արևելյան Եվրոպայի տարածաշրջանային խմբի միջոցով հայց էր ներկայացրել 
Հայաստանում ընդունել Կոնվենցիայի Կողմերի 29-րդ համաժողովը (COP 29), քանի որ 
ռոտացիայի համաձայն. այս համաժողովը պետք է գումարվեր Արևելյան Եվրոպայի 
երկրներից մեկում: Որոշ ժամանակ անց Ադրբեջանը նույնպես պաշտոնապես հայտ է 
ներկայացրել Ադրբեջանում COP29-ն ընդունելու համար։ Այսպիսով, COP29-ը 
ընդունող երկրի հարցը դարձել է վեճի առարկա, որը վերջնական լուծում պետք է 
ստանար Դուբայում կայանալիք Կոնվենցիայի կողմերի 28-րդ համաժողովում։  

2023թ. Դուբայում Արևելյան Եվրոպայի տարածաշրջանային խմբի որոշումը  
անսպասելի էր, երբ հայտարարվեց COP29-ը Բաքվում անցկացնելու մասին, դա ուներ 
բացառապես քաղաքական բնութագիր։ Մինչ այդ, որոշում էր կայացվել այն Երևանում 
անցկացնելու մասին։  

2023թ․ դեկտեմբերի 7-ին Հայաստանի Հանրապետության վարչապետի 
աշխատակազմը և Ադրբեջանի Հանրապետության նախագահի վարչակազմը հանդես 
եկան համատեղ հայտարարությամբ, որով Ադրբեջանում պահվող 32 հայ 
զինծառայողների ազատ արձակման դիմաց Հայաստանն ի օգուտ Ադրբեջանի հանեց՝ 
COP29-ը Հայաստանում անցկացնելու իր թեկնածությունը։ 

Հայտարարության մեջ նշված է․ «Հայաստանի Հանրապետությունը և Ադրբեջանի 
Հանրապետությունը համակարծիք են, որ տարածաշրջանում վաղուց սպասված 
խաղաղության հասնելու պատմական հնարավորություն կա: Երկու պետությունները 

վերահաստատում են ինքնիշխանության և տարածքային ամբողջականության 
սկզբունքների հարգման հիման վրա հարաբերությունները կարգավորելու և 
խաղաղության պայմանագրի կնքմանը հասնելու իրենց մտադրությունը: 
 
Հայաստանի Հանրապետության վարչապետի աշխատակազմի և Ադրբեջանի 
Հանրապետության նախագահի վարչակազմի միջև բանակցությունների արդյունքում 
պայմանավորվածություն է ձեռք բերվել երկու պետությունների միջև վստահության 
կառուցման ուղղությամբ շոշափելի քայլեր ձեռնարկելու մասին: 

Առաջնորդվելով մարդասիրության արժեքներով, և որպես բարի կամքի դրսևորում, 
Ադրբեջանի Հանրապետությունն ազատ է արձակում 32 հայ զինծառայողների: 

Հայաստանի Հանրապետությունն իր հերթին, առաջնորդվելով մարդասիրության 
արժեքներով, և որպես բարի կամքի դրսևորում, ազատ է արձակում 2 ադրբեջանցի 
զինծառայողների: 

Որպես բարի կամքի քայլ` Հայաստանի Հանրապետությունն իր աջակցությունն է 
հայտնում ՄԱԿ-ի Կլիմայի փոփոխության մասին շրջանակային կոնվենցիայի 
Կողմերի համաժողովի 29-րդ նստաշրջանը (COP29) հյուրընկալելու նպատակով 
Ադրբեջանի Հանրապետության ներկայացրած հայտին և հանում է իր թեկնածությունը: 
Հայաստանի Հանրապետությունը և Ադրբեջանի Հանրապետությունը հույս են 
հայտնում, որ Արևելյան Եվրոպայի խմբի մյուս պետությունները նույնպես կաջակցեն 
հյուրընկալելու նպատակով Ադրբեջանի Հանրապետության ներկայացրած հայտին: 
Որպես բարի կամքի քայլ` Ադրբեջանի Հանրապետությունն իր աջակցությունն է 
հայտնում Արևելյան Եվրոպայի խմբի «COP»-ի բյուրոյին անդամակցելու համար 
առաջադրված` Հայաստանի Հանրապետության թեկնածությանը: 

Հայաստանի Հանրապետությունը և Ադրբեջանի Հանրապետությունը կշարունակեն 
իրենց քննարկումները վստահության կառուցման ավելի շատ միջոցառումների 
իրականացման վերաբերյալ՝ մոտ ապագայում կյանքի կոչելու համար, և կոչ են անում 
միջազգային հանրությանը` աջակցելու իրենց ջանքերին, որոնք կնպաստեն երկու 
պետությունների միջև փոխադարձ վստահության կառուցմանը և դրական 
ազդեցություն կունենան Հարավային Կովկասի ողջ տարածաշրջանի համար»4: 

ՀՀ քաղաքացիական հասարակությունը,  բարձր գնահատելով անազատության մեջ 
պահվող 32 ՀՀ քաղաքացիների՝ Բաքվի անմարդկային բանտային ռեժիմից 
վերադարձը, միաժամանակ մտահոգություն է հայտնում Ադրբեջանի կողմից ՄԱԿ-ի 
կլիմայական համաձայնագրի նպատակների իրականացման իր  
պարտականությունների չկատարման փաստի քողարկման և սեփական 
արդյունաբերության  հիմնական մաս կազմող հում նավթի և բնական  գազի 
արդյունահանվող ծավալների  աճի  հիմնավորման համար։  

Դրա ապացույցն է 2024 թ․ ապրիլին COP29-ի նախապատրաստմանը կայացած բարձր 
մակարդակի հանդիպման ժամանակ Ադրբեջանի նախագահ Ալիևի արտահայտած 

կարծիքն այն մասին, որ  Ադրբեջանն իրավունք ունի ընդլայնելու երկրի նավթի և գազի 
պաշարների արդյունահանումը, և որ Ադրբեջանը «կպաշտպանի հանածո վառելիքով 
հարուստ մյուս երկրների իրավունքը՝ շարունակել ներդրումներն ու արտադրությունը, 
քանի որ դա աշխարհին է պետք»5,  սա այն  դեպքում, երբ բոլոր երկրներին կոչ է արվում 
աստիճանաբար դադարեցնել հանածո վառելիքի արտադրությունն ու օգտագործումը: 

5․ ՄԻՋԱԶԳԱՅԻՆ ԿԱԶՄԱԿԵՐՊՈՒԹՅՈՒՆՆԵՐԸ ԵՎ ՔԱՂԱՔԱՑԻԱԿԱՆ 
ՀԱՍԱՐԱԿՈՒԹՅՈՒՆԸ ԴԵՄ ԵՆ COP 29-Ը ԲԱՔՎՈՒՄ ԱՆՑԿԱՑՆԵԼՈՒՆ 

Վերջին կես տարում միջազգային զանգվածային լրատվամիջոցներում ներկայացված 
քաղաքացիական հասարակության ներկայացուցիչների և միջազգային բարձր 
քաղաքական շրջանների արտահայտած կարծիքներում հիմնական հարցերը 
վերաբերում են Ադրբեջանում մարդու իրավունքների խախտումներին և Փարիզյան 
համաձայնագրին Ադրբեջանի նավթային քաղաքականության 
անհամատեղելիությանը: 

«Թրանսփարենսի Ինթեյշնլ» -ի Կոռուպցիայի ընկալման ինդեքսում Ադրբեջանը 180-ից 
154-րդն է6: Տարիներ շարունակ նախագահ Ալիևը երկիրն ավելի ու ավելի կոշտ է 
կառավարել։ Ամերիկյան Freedom House ոչ կառավարական կազմակերպությունն 
Ադրբեջանն անվանում է «անազատ» և ազատության համաշխարհային ինդեքսում 
նրան 100 հնարավորից 7 միավոր է տալիս7: Human Rights Watch-ի տվյալներով՝ 
մարդու իրավունքների հետ կապված իրավիճակը «կտրուկ վատթարացել է 2012 
թվականի կեսերից»: 

Մասնավորապես, Human Rights Watch իրավապաշտպան կազմակերպությունը 
2024թ. սեպտեմբերի 24-ին հրապարակված հոդվածում8  գրում է․ 

«Համաժողովն անցկացվում է Ադրբեջանում մարդու իրավունքների սարսափելի 
իրավիճակի ֆոնին։ Անկախ քաղաքացիական ակտիվիզմի նկատմամբ Ադրբեջանի 
կառավարության թշնամանքը մտավախություն է առաջացնում՝ արդյոք անկախ 
քաղաքացիական հասարակության անդամները, ակտիվիստները, 
իրավապաշտպանները և լրագրողները կկարողանան բովանդակալից 
մասնակցություն ունենալ COP29-ին...»: Ըստ հոդվածի՝ Ադրբեջանի իշխանություններն 
ունեն խոսքի ազատության, խաղաղ բողոքի ցույցերի արագ և հաճախ դաժանորեն 
ճնշման և անկախ հասարակական կազմակերպությունների  գործունեությունը 
կաթվածահար անելու համար կործանարար օրենքների կիրառման երկար 
պատմություն: Տարիներ շարունակ իշխանությունները վրեժխնդիր են եղել 
կառավարության քննադատներից, հատկապես նրանցից, ովքեր բացահայտում են 
կոռուպցիան և մարդու իրավունքների խախտումները։ Քննադատները, ովքեր 
աշխատում են քաղաքականապես զգայուն հարցերի շուրջ, ավելի մեծ ռիսկի տակ են, 

 
5 
htps://azertag.az/ru/xeber/prezident_ilham_aliev_prinyal_uchas�e_v_segmente_vysokogo_urovnya_15_go_peter
sbergskogo_klima�cheskogo_dialoga_v_berline__obnovleno_3_video-2976570  
6 htps://www.transparency.org/en/countries/azerbaijan  
7 htps://freedomhouse.org/countries/freedom-world/scores  
8 հոդվածում 

այդ թվում Ապշերոնի թերակղզու հողերի աղտոտման բնապահպանական 
իրավիճակը քննադատողները: 

Անցած տարվա ընթացքում անկախ թերթերի դեմ ճնշումները հանգեցրել են առնվազն 
31 անկախ լրագրողների, քաղաքացիական հասարակության ակտիվիստների և 
գիտնականների ձերբակալության կամ դատապարտման տարբեր կեղծ քրեական 
մեղադրանքներով: Գրեթե բոլորը մնում են նախնական կալանքի տակ։  

Ըստ հոդվածի. «Ակնկալվում է, որ COP29-ին կառավարությունները կսահմանեն 
կլիմայի ֆինանսավորման նոր գլոբալ թիրախ՝ աջակցելու զարգացող երկրների 
կարիքների մեղմման և հարմարվողականության ջանքերին: Ծախսերն ապշեցուցիչ 
են, և, ինչպես նշել է Համաշխարհային բանկը, կլիմայի ֆինանսավորման կարիքները 
ՀՆԱ-ի տոկոսից ավելի մեծ են այն երկրներում, որոնք ամենաքիչն են նպաստել գլոբալ 
տաքացմանը» և կոչ է անում Ադրբեջանի իշխանություններին  փոխելու քննադատների 
հետ հաշվեհարդար տեսնելու իր պրակտիկան՝ սկսած քաղաքական 
դրդապատճառներով կալանավորված և բանտարկված լրագրողների և 
ակտիվիստների անհապաղ ազատ արձակումից, միաժամանակ թույլ տալ 
կլիմայական ակտիվիստներին մասնակցել և խաղաղ հավաքվել COP29-ի ժամանակ։ 

Ըստ հոդվածագրի՝ անդամ երկրները պետք է ընդգծեն ծաղկող և անկախ 
քաղաքացիական հասարակության կարևորությունը, որպեսզի հասնեն կլիմայի 
փոփոխության դեմ պայքարի հավակնոտ գործողություններին։ Նրանք պետք է ճնշեն 
Ադրբեջանի կառավարությանը՝ կատարելու իր հանձնառությունները մարդու 
իրավունքների ոլորտում և անհապաղ ազատ արձակելու կամայականորեն 
կալանավորված ակտիվիստներին և իրավապաշտպաններին: 

Բացի դրանից, ադրբեջանցի քաղաքական  իրավապաշտպանները, անկախ 
ակտիվիստները և լրագրողները Բաքվում COP29-ի անցկացման վերաբերյալ բաց 
նամակ9 են հղել ՄԱԿ-ի Կլիմայի փոփոխության շրջանակային կոնվենցիայի 
քարտուղարություն, որում հայտարարել են, որ Ադրբեջանին COP29-ը հյուրընկալելու 
արտոնություն տալուց ի վեր երկիրը մեծացրել է ճնշումը քաղաքացիական 
հասարակության նկատմամբ՝ այն ամբողջությամբ վերացնելու համար։ «Մենք՝ որպես 
հասարակական կազմակերպությունների համաշխարհային կոալիցիա, բողոքում ենք 
ռեպրեսիվ կառավարություններին ՄԱԿ-ի կոնֆերանսներ ընդունելու ժամանակ 
արտոնություններ տալու դեմ: Մենք կոչ ենք անում ՄԱԿ-ի Կլիմայի փոփոխության 
շրջանակային կոնվենցիայի քարտուղարությանը միջոցներ ձեռնարկել, որպեսզի  
ապագայում COP հերթական հանաժողովն  ընդունող երկիրը  համապատասխանի 
մարդու իրավունքների միջազգային իրավունքին՝ այդ թվում պաշտպանելով խոսքի և 
հավաքների ազատության իրավունքները»,- ասվում է խնդրագրում, որը ստորագրել 
են Femena-ն՝ Պարսից ծոցի իրավունքների կենտրոնը (GCHR), Մարդու իրավունքների 
ակումբը (Ադրբեջան), Լրագրողների ազատության և անվտանգության ինստիտուտը 
(Ադրբեջան), Մարդու իրավունքների ինստիտուտը, Մարդու իրավունքների 

 
9 htps://femena.net/2024/08/14/call-to-stop-hos�ng-conference-of-par�es-annual-climate-summits-in-
authoritarian-countries/  

միջազգային ֆեդերացիան, Աշխատավոր միգրանտների ձայնը, Խոշտանգումների դեմ 
համաշխարհային կազմակերպությունը (OMCT, դիտորդական կենտրոնի 
շրջանակներում), Մարդու իրավունքների պաշտպանների պաշտպանությունը։ 

2024 թվականի հուլիսին Ժնևում կայացած ՄԱԿ-ի Մարդու իրավունքների խորհրդի 
56-րդ նստաշրջանի ժամանակ Օրհուսի կոնվենցիայի հատուկ զեկուցողը՝ 
լրագրողների ազատության և անվտանգության հարցերով (IRFS), և Մարդու 
իրավունքների ինստիտուտը (IHR) ընդգծեցին  լրագրողների և բնապահպան 
ակտիվիստների ձերբակալությունները,  խոսքի ազատության և այլախոհության 
համակարգված ճնշելու դրսևորումները։ Միջոցառման ժամանակ քննարկվեց նաև 
խոսքի և միավորումների ազատության վրա Եգիպտոսում COP 27 և Դուբայում COP 28 
գագաթնաժողովների ազդեցությունը: Օրհուսի կոնվենցիայի հատուկ զեկուցող Միշել 
Ֆորստը շեշտել է COP29-ին բնապահպան ակտիվիստների անվտանգ 
մասնակցության կարևորությունը: 

2020 թվականի գործերից մեկում մարդու իրավունքների եվրոպական դատարանը 
"Ադրբեջանին պատասխանատու է ճանաչել հետաքննող լրագրող Իդրակ Աբբասովի 
նկատմամբ դաժան վերաբերմունքի համար", որը ոստիկանության աչքի առաջ ծեծի է 
ենթարկվել պետական էներգետիկ ընկերությունը ղեկավարող SOCAR-ի 
անվտանգության աշխատակիցների կողմից: Ի դեպ SOCAR ընկերությունը COP29 
հովանավոր ֆինանսական կառույցն է և ընկերության 20 տարվա նախկին 
աշխատակից Մուխթար Բաբաևը COP29-ի նշանակված նախագահն է: 

2024 թվականի օգոստոսի 15-ին ՄԱԿ-ի իրավապաշտպանների իրավիճակի գծով 
հատուկ զեկուցող Մերի Լոուլորը լուրջ մտահոգություն հայտնեց Ադրբեջանում վեց 
իրավապաշտպանների և լրագրողների շարունակվող կալանավորման և 
ոտնձգությունների վերաբերյալ10: 

Բացի տեղական լրագրողներին և իրավապաշտպանների նկատմամբ 
բռնաճնշումներից, նույն գործիքակացմն Ադրբեջանը կիրառում է նաև 
արտասահմանյան լրագրողների նկատմամբ, ինչի վառ օրինակն են վերջին մեկ 
տարվա ընթացքում Ադրբեջանում ձերբակալված կամ դատապարտված լրագրողների 
և ակտիվիստների առնվազն 25 դեպքերը։  

 Արևմտյան լրագրողներին թույլ չեն տվել մուտք գործել Ադրբեջանում կայանալիք 
էներգետիկ, արդյունաբերության համաժողովին, ինչը կրկին մտահոգիչ է այս տարվա 
վերջին Բաքվում կայանալիք ՄԱԿ-ի կլիմայի վերաբերյալ կարևոր 
բանակցությունների ֆոնին:11 

Առնվազն երեք լրագրող Մեծ Բրիտանիայից և Ֆրանսիայից Guardian-ին ասել են, որ 
իրենք իրենց «անապահով» են զգում այն բանից հետո, երբ մերժում են ստացել 

 
10 (https://www.ohchr.org/en/press-releases/2024/08/azerbaĳan-expert-concerned-about-prosecution-human-
rights-defenders-and 
11 https://www.theguardian.com/world/article/2024/jun/28/journalists-refused-entry-to-azerbaĳan-
energy-conference-ahead-of-cop29 

մասնակցել Baku Energy Week ֆորումին, չնայած շաբաթներ առաջ գրանցվել են 
միջոցառումներին մասնակցելու համար12 : 

 Համաշխարհային ազատության ինդեքսի համաձայն՝ Freedom Houses-ը 2024 
թվականին Ադրբեջանը դասել է աշխարհի ամենաքիչ ազատ երկրների շարքում՝ 
զիջելով Ռուսաստանին և Բելառուսին։ 

6․ ԱԴՐԲԵՋԱՆԸ ՈՐՊԵՍ՝ ՆԱՎԹ ԵՎ ԳԱԶ ԱՐԴՅՈՒՆԱՀԱՆՈՂ ԵՐԿԻՐ ԵՎ ՆՐԱ 
ԿՈՂՄԻՑ  ԿԼԻՄԱՅԻ ՈԼՈՐՏՈՒՄ ՏԱՐՎՈՂ ՔԱՂԱՔԱԿԱՆՈՒԹՅԱՆ  ԻՄԻՏԱՑԻԱՆ 

Ադրբեջանի էներգետիկայի նախարարության տվյալներով՝ 2023 թվականին բնական 
գազի արդյունահանումը կազմել է 48,3 միլիարդ խմ, ինչը 37%-ով ավելի է 2022 
թվականի համեմատ։  12,9 միլիարդ խմ արդյունահանվել է Ազերի-Չիրագ-Գյունաշլի 
(ACG) հանքավայրում,  26,2 միլիարդ խմ՝ Շահ Դենիզ հանքավայրում և 0,8 միլիարդ խմ՝ 
Ապշերոնի դաշտում: Միաժամանակ, «SOCAR» պետական ընկերության 
մասնաբաժինը կազմել է 8,4 միլիարդ խմ գազ։ 

Արտահանվել է 23,8 միլիարդ խմ գազ: Այս ծավալի գրեթե կեսը՝ 11,8 միլիարդ խմ, 
վաճառվել է Եվրոպային, 9,5 միլիարդ խմ՝ Թուրքիային, 2,5 միլիարդ խմ՝ Վրաստանին։ 

2023 թվականին Ադրբեջանն արդյունահանել է 30,2 միլիոն տոննա հում նավթ 
(ներառյալ կոնդենսատը), ինչը -7 տոկոսով պակաս է 2022 թվականի համեմատ։ 
Ազերի-Չիրագ-Գյունեշլի հանքավայրում արդյունահանվել է 17,8 միլիոն տոննա, Շահ 
Դենիզ հանքավայրում՝ 4,3 միլիոն տոննա, Ապշերոնում՝ 0,3 միլիոն տոննա։ «SOCAR» 
պետական ընկերության մասնաբաժինը կազմել է 7,8 միլիոն տոննա (ներառյալ 
կոնդենսատը)։ Նավթի արտահանումը կազմել է 25,2 միլիոն տոննա, ինչը 5%-ով 
պակաս է 2022 թվականի համեմատ13: 

Նավթին և գազին բաժին է ընկնում Ադրբեջանի արտահանման եկամուտի ավելի քան 
90%-ը և ՀՆԱ-ի 60%։ Կառավարությունը և միջազգային ընկերությունները մեծ 
ներդրումներ են կատարել էներգետիկ ոլորտում, և մի քանի նոր էլեկտրակայանների 
կառուցումը և գազի և էլեկտրաէներգիայի ցանցերի վերականգնումն ու 
արդիականացումը բարելավել են մատակարարման հուսալիությունն ու 
անվտանգությունը: 

«Clean Air» հիմնադրամի զեկույցի համաձայն14՝ հանածո վառելիքի արդյունահանման 
ժամկետների երկարաձգման ծրագրերի ֆինանսավորումն ամբողջ աշխարհում 
ավելացել է 350%-ով՝ 2021թ-ին 1,2 միլիարդ դոլարից 2022 թվականին հասնելով 5,4 
միլիարդ դոլարի։ Այդ ծրագրերը ֆինանսավորող կազմակերպությունների 1-ին 
հնգյակում 2018-2022թթ. եղել են Զարգացման իսլամական բանկը, Միջազգային 

 
12https://www.theguardian.com/world/article/2024/jun/28/journalists-refused-entry-to-azerbaĳan-
energy-conference-ahead-of-cop29   
13 https://www.enerdata.net/publications/daily-energy-news/azerbaĳans-2023-gas-and-power- 
production-rose -while-oil-production-declined.html 
14 https://s40026.pcdn.co/wp-content/uploads/State-of-Global-Air-Quality-Funding-2024-UPDATE.pdf  

համագործակցության ճապոնական գործակալությունը, Զարգացման ասիական 
բանկը, Վերակառուցման և զարգացման եվրոպական բանկը և Համաշխարհային 
բանկի Միջազգային ֆինանսական կորպորացիան։ 

Ադրբեջանում վերականգնվող էներգիայի զարգացման ներուժը զգալի է։ Երկիրն ունի  
արևային և հողմային ռեսուրսների մեծ պաշար և կենսազանգվածի, երկրաջերմային և 
հիդրոէներգետիկական զարգացման զգալի հեռանկարներ: Այնուամենայնիվ, 
վերականգնվող էներգետիկ կայանների գործնական տեղակայումը սահմանափակ է՝ 
հաշվի առնելով առկա ռեսուրսների մասշտաբը և երկրի երկարաժամկետ 
հավակնությունները։ Վերականգնվող աղբյուրներից ստացված էներգիան 
հիմնականում ներքին սպառման համար է։ 

Վերականգնվող էներգիան նաև առաջարկում է ցածր ածխածնային էներգետիկայի  
ամենահեռանկարային լուծումը Ադրբեջանի կլիմայական նպատակներին հասնելու 
համար: Երկիրը պարտավորվել է կրճատել ջերմոցային գազերի արտանետումները 
35%-ով մինչև 2030 թվականը՝ 1990 թվականի բազային գծից, որը սահմանված է 
Փարիզի համաձայնագրով նախատեսված իր Ազգային պարտավորությունում (NDC), 
որն ընդգծում է այլընտրանքային և վերականգնվող էներգիայի աղբյուրների 
օգտագործումն այդ նպատակներին հասնելու համար: 

Ադրբեջանի էներգետիկ ոլորտը  հիմնականում պետական սեփականություն է: Միայն 
մի քանի փոքր հիդրոէլեկտրակայաններ են մասնավոր սեփականություն և կազմում 
են էլեկտրաէներգիայի արտադրության 1%-ից պակաս։ 

Չնայած առաջատար իրավապաշտպան կազմակերպությունների, ՄԱԿ-ի մարդու 
իրավունքների հարցերով հատուկ զեկուցողների հայտարարություններին, ի վերջո, 
չնայած Եվրախորհրդի կողմից Ադրբեջանին բացառելու որոշմանը, Ադրբեջանը 
փորձում է աջակցություն ստանալ առաջատար երկրներից՝ հաջողությամբ խաղալով 
այն փաստի վրա, որ կարող է փոխարինել ռուսական նավթի և գազի 
մատակարարումները, որոնք եվրոպական երկրներն ավելի քիչ են ստանում ռուս-
ուկրաինական պատերազմի պատճառով։ Կառավարությունը հրապարակում է 
տվյալներ արտադրության ծավալների մասին, սակայն չի թաքցնում, որ մտադիր է այս 
ծավալներն էլ ավելի ընդլայնել եվրոպական ներդրումներ ստանալու դեպքում։ 2024 
թվականի ապրիլին COP 29-ի նախապատրաստմանը կայացած բարձր մակարդակի 
հանդիպման ժամանակ Ադրբեջանի նախագահ Ալիևը ուղղակիորեն հայտարարեց, որ  
Ադրբեջանն իրավունք ունի ընդլայնելու երկրի նավթի և գազի պաշարների 
արդյունահանումը, և որ Ադրբեջանը «կպաշտպանի հանածո վառելիքով հարուստ 
մյուս երկրների իրավունքը՝ շարունակել ներդրումներն ու արտադրությունը, քանի որ 
դա աշխարհին է պետք»,  սա այն  դեպքում, երբ բոլոր երկրներին կոչ է արվում 
աստիճանաբար դադարեցնել հանածո վառելիքի արտադրությունն ու օգտագործումը: 

Այդ կոչը եղել է նաև Դուբայում՝ COP28-ի ժամանակ․ «հրաժարվել էներգիայի 
համակարգերում հանածո վառելանյութերից, հավասար, կանոնավոր և արդար ձևով` 
մինչև 2050 թվականը գիտությանը համահունչ հասնելու զուտ զրոյի»:  



Ադրբեջանում նավթի և գազի վաճառքից ստացված եկամուտները մասամբ 
վերաբաշխվում են հօգուտ միջին խավի ՝ պետական ծառայողների աշխատավարձերի 
հաշվին, որով պետությունն ապահովում է նրանց հավատարմությունը։ 

2000-ականների սկզբից համաշխարհային խաղացողները, ինչպիսիք են  British 
Petroleum (BP), Chevron Corporation, Total SA, Inpex, Statoil, Turkiye Petrolleri, 
ExxonMobil, ITOCHU և ONGC Videsh, NK Lukoil PAO, Nobel Oil Group և այլն, սկսել են 
հետաքրքրվել ադրբեջանական ածխածնային վառելիքով։ 

Ներկայում արտասահմանյան ընկերություններին բաժին է ընկնում նավթի ու գազի 
արդյունահանման մոտ 80%-ը։ Ամենամեծ լեռնահանքային համալիրը՝ Ազերի-Չիրագ-
Գյունաշլի (ACG), կառավարվում է BP-ի կողմից: Իր հերթին, BP-ն Ադրբեջանի 
միջազգային օպերացիոն ընկերության (AIOC) խոշորագույն բաժնետերն է, որը 
ստեղծվել է գազի և նավթի հանքավայրերի զարգացման նպատակով։ 

Ըստ Հայնրիխ Բյոլ հիմնադրամի Հարավային Կովկասի գրասենյակի ղեկավար Սոնյա 
Շիֆերսի հոդվածի՝15 ավտորիտար Ադրբեջանը, որպես COP29 ընդունող երկիր, 
ցանկանում է բարելավել իր միջազգային հեղինակությունը և ֆինանսավորում 
ապահովել իր էներգետիկ հատվածի արդիականացման համար: Չնայած նրան, որ  
SOCAR պետական էներգետիկ ընկերությունը ղեկավարում է նավթավերամշակման 
գործարանները և խողովակաշարերը, ինչպես նաև կառավարում է ներմուծումն ու 
արտահանումը, այնուամենայնիվ, «կլիմայական և սոցիալական չափանիշներով 
ընկերությունը զբաղեցնում է ամենացածր տեղերից մեկը World Benchmarking Alliance 
նավթագազային բենչմարքինգների վարկանիշում»: 

7․ ԵՎՐՈՊԱԿԱՆ ՄԻՈՒԹՅԱՆ ԽՈՐՀՐԴԻ ԽՈՐՀՐԴԱՐԱՆԱԿԱՆ ՎԵՀԱԺՈՂՈՎԻ ԵՎ 
ԱՄԵՐԻԿԱՅԻ ՊԵՏԴԵՊԱՐՏԱՄԵՆՏԻ ԱՐՁԱԳԱՆՔԸ ԱԴՐԲԵՋԱՆԻ ՎԱՐԱԾ 
ՔԱՂԱՔԱԿԱՆՈՒԹՅԱՆԸ ԵՎ ԱԴՐԲԵՋԱՆԻ ՀԱԿԱՔԱՅԼԵՐԸ 

2024 թվականի հունվարի 24-ին Եվրոպայի խորհրդի խորհրդարանական վեհաժողովը 
(ԵԽԽՎ) քվեարկությամբ (77 կողմ, 10 դեմ, 4 ձեռնպահ) որոշեց չվավերացնել 
Ադրբեջանի պատվիրակության լիազորությունները: Որոշման հիմքում թվարկված են  
մի շարք պատճառներ՝ այդ թվում Լաչինի միջանցքի արգելափակումն ու դրա 
լրջագույն հետևանքները, որոնք հանգեցրին Լեռնային Ղարաբաղի հայ բնակչության 
բռնի տեղահանմանը, ինչպես նաև Ադրբեջանի ժողովրդավարական խնդիրները՝ 
քաղբանտարկյալների աճող թիվը, ընտրությունների, կառավարման համակարգի, 
դատարանների անկախության առնչությամբ և, ընդհանուր առմամբ, օրենքի 
գերակայության հետ կապված մտահոգությունները: Այս որոշմամբ Ադրբեջանի 
պատվիրակության 6 անդամ առնվազն մեկ տարով հեռացվել է ԵԽԽՎ-ից և այդ 
ընթացքում Ադրբեջանը կարող է վերադառնալ միայն իր կանոնակարգային 
պարտավորությունները կատարելու դեպքում: Այդ որոշմամբ 2024 թվականին 
Ադրբեջանը ԵԽԽՎ-ում զրկվել է ձայնի իրավունքից։ Հունվարի 24-ին ԵԽԽՎ-ում 
Ադրբեջանի Հանրապետության պատվիրակությունը տարածել է իր 
լիազորությունները վիճարկելու նախաձեռնության հետ կապված հայտարարություն։ 

 
15 https://ge.boell.org/en/2024/03/11/cop29-azerbaijans-quest-international-legitimacy-and-funding 

Ադրբեջանի Արտաքին գործերի նախարարությունը հայտարարել է, որ եվրոպական 26 
երկրի 76 քաղաքական գործիչ, որոնք այդ  որոշմանը կողմ են քվեարկել,  կզրկվի երկիր 
մուտք գործելու իրավունքից։ Ըստ նախարարության խոսնակի՝ ԵԽԽՎ 
պատգամավորների մուտքն արգելված կլինի այնքան ժամանակ, քանի դեռ կառույցում 
ամբողջությամբ չեն վերականգնվել Ադրբեջանի պատվիրակության 
լիազորությունները: Որոշմանը կողմ քվեարկած ԵԽԽՎ-ում Գերմանիայի 
պատվիրակության ղեկավար, սոցիալ-դեմոկրատ Ֆրանկ Շվաբեն հայտարարել է, որ 
Ադրբեջանը չի կատարել ԵԽԽՎ-ի առջև ստանձնած պարտավորությունները։ Բաքուն 
նրա կողմից քննադատության է ենթարկվել նաև 2023 թվականի աշնանը 
ակտիվիստներին և լրագրողներին ձերբակալելու համար։ Շվաբեն Գերմանիայի 
պատվիրակության կազմում հայտ է ներկայացրել COP29-ին մասնակցելու համար, 
սակայն նրան տեղեկացրել են, որ ԵԽԽՎ-ում բանաձևին կողմ քվեարկած բոլոր 
պատգամավորների նման ինքն էլ Ադրբեջանում հայտարարվել է «անցանկալի անձ»։  
ԵԽԽՎ-ում Շվեդիայի պատվիրակության նախագահը նույնպես հայտարարել է, որ 
բոլոր շվեդները կողմ են քվեարկել որոշմանը16։  
 
2024թ․ հոկտեմբերի 23-ին Եվրախորհրդարանն ընդունեց «Ադրբեջանում 
իրավիճակի, մարդու իրավունքների ու միջազգային իրավունքի 
խախտումների և ՀՀ հետ հարաբերությունների» վերաբերյալ բանաձևը։ 17  
 
Ըստ բանաձևի՝ Ադրբեջանի կողմից շարունակվող մարդու իրավունքների 
խախտումներն անհամատեղելի են COP29-ի հյուրընկալման հետ։ Կոչ է արվում 
Եվրոպական հանձնաժողովի նախագահ Ուրսուլա ֆոն դեր Լայենին օգտագործել 
COP29-ը որպես հնարավորություն՝ Ադրբեջանին իր միջազգային 
պարտավորությունները հիշեցնելու և այդ երկրի մարդու իրավունքների վիճակին 
էականորեն անդրադառնալու համար։ Կոչ է արվում ԵՄ-ին և նրա անդամ 
պետություններին անել առավելագույնը՝ ապահովելու, որ ՄԱԿ-ի կլիմայի 
փոփոխության համաժողովները չանցկացվեն այն երկրներում, որտեղ մարդու 
իրավունքների վիճակը վատթար է: 
 
Դատապարտվում է Հայաստանի նկատմամբ ցանկացած ռազմական ագրեսիան, ուժի 
կիրառումը կամ հիբրիդային սպառնալիքները, ինչպես նաև արտաքին 
միջամտությունն ու Հայաստանի քաղաքական իրավիճակը ապակայունացնելու 
փորձերը: 
 
Կոչ է արվում ԵՄ-ին դադարեցնել Ադրբեջանին տրամադրվող բոլոր տեխնիկական և 
ֆինանսական աջակցությունները, որոնք կարող են նպաստել նրա ռազմական կամ 
անվտանգության կարողությունների ամրապնդմանը, ինչպես նաև կոչ է արվում ԵՄ 

 
16 htps://www.1lurer.am/hy/2024/08/26/%D4%B1%D6%80%D5%A3%D5%A5%D5%AC%D5%BE%D5%A5%D5%AC-

%D5%BA%D5%A1%D5%BF%D5%A3%D5%A1%D5%B4%D5%A1%D5%BE%D5%B8%D6%80%D5%AB-

17 htps://www.europarl.europa.eu/doceo/document/RC-10-2024-0133_EN.html  

անդամ պետություններին սառեցնել Ադրբեջանին ռազմական և անվտանգության 
սարքավորումների արտահանումը։ 
 
Կոչ է արվում ԵՄ հաստատություններին և անդամ պետություններին շարունակելու 
աջակցություն ցուցաբերել Հայաստանին՝ Լեռնային Ղարաբաղից փախստականներին 
աջակցելու համար։  Կոչ է արվում ԵՄ-ին այս առումով տրամադրել նոր աջակցության 
փաթեթ Հայաստանի համար՝ աջակցելու Հայաստանի կառավարությանը 
փախստականների մարդասիրական կարիքները հոգալու գործում։  
 
Բանաձևում Եվրախորհրդարանի պատգամավորները լուրջ մտահոգություն են 
հայտնում Լեռնային Ղարաբաղում հայկական բնակչության զանգվածային 
արտագաղթից հետո մշակութային, կրոնական և պատմական ժառանգության 
պահպանման վերաբերյալ։ Պահանջվում է Լեռնային Ղարաբաղում հայկական 
մշակութային, պատմական և կրոնական ժառանգության պաշտպանություն՝ 
համապատասխան ՅՈՒՆԵՍԿՕ-ի չափանիշների և Ադրբեջանի միջազգային 
պարտավորությունների։  
 
Ադրբեջանի Միլլի մեջլիսը, արձագանքելով բանաձևի ընդունմանը, հայտարարություն 
է տարածել, որում բանաձևը համարել է Եվրախորհրդարանում խոր արմատացած 
կոռուպցիայի և կաշառակերության ծանր հետևանք, որը կառուցված է Ֆրանսիայի, 
Հայաստանի և հայկական լոբբիի «կեղծ պատմությունների» վրա18։ 
  
 
Այն բանից հետո, երբ ԱՄՆ-ի պետդեպարտամենտը քննադատել է Ադրբեջանին՝  
մարդու իրավունքների և Արցախի ժողովրդի իրավունքների խախտումների համար,   
Ադրբեջանի Միլլի Մեջլիսի (խորհրդարանի) 43 պատգամավոր դիմել է երկրի 
արտգործնախարարին՝ կոչ անելով վերանայել հարաբերությունները ԱՄՆ-ի հետ և 
դատապարտել պաշտպանության ոլորտում համագործակցության մասին 
պայմանավորվածությունները։ Նրանք նաև առաջարկել են դադարեցնել Ադրբեջանում 
ԱՄՆ Միջազգային զարգացման գործակալության (USAID) և ԱՄՆ ոչ կառավարական 
կազմակերպությունների կողմից իրականացվող բոլոր նախագծերը, արգելել նոր 
նախագծերը, ինչպես նաև դադարեցնել ԱՄՆ ՄԶԳ գործունեությունը Ադրբեջանում։ 
 
8․ ՀՀ ԿԼԻՄԱՅԱԿԱՆ ՔԱՂԱՔԱԿԱՆՈՒԹՅՈՒՆԸ 
 
2022 թվականի նոյեմբերի 7-ին Շարմ Էլ Շեյխում ընթացող ՄԱԿ-ի Կլիմայի 
փոփոխության մասին շրջանակային կոնվենցիայի կողմերի 27-րդ համաժողովին ՀՀ 
նախագահը հանդես է եկել ելույթով.19 «Կլիմայի փոփոխությունն ընթանում է նույնիսկ 
ավելի արագ, քան նախկինում գնահատվում էր: Մարդկությունը ոչ միայն 
ականատեսն է այս փոփոխության, այլև անմիջապես կրում է վերջինիս ազդեցությունը. 
վտանգված են էկոհամակարգերը, սպառվում են ջրային ռեսուրսները, առավել 
հաճախակի են դառնում ջրհեղեղները, փոթորիկները, անտառային հրդեհները, տապի 
ու երաշտի դեպքերը»։ Անդրադառնալով շրջակա միջավայրի վրա 

հակամարտությունների ունեցած ազդեցությանը, նախագահն ասել է. «Մենք՝ բոլորս, 
քաջատեղյակ ենք շրջակա միջավայրի, վերջինիս ռեսուրսների ու 
արտադրողականության վրա ունեցած հակամարտությունների կործանարար ուժի 
մասին: Պատերազմի ազդեցությունն էկոհամակարգերի վրա տարբեր է և 
պայմանավորված է հակամարտության ծավալով և տևողությամբ, ինչպես նաև 
կիրառված զենքի տեսակներով: Ցավոք, վերջերս Հայաստանն առերեսվեց նման 
մարտահրավերի։ Այս տարվա սեպտեմբերի 13-ին Ադրբեջանն ագրեսիա 
նախաձեռնեց՝ թիրախավորելով Հայաստանի ինքնիշխան տարածքը։ Հայաստանի 
արևելյան և հարավ-արևելյան շրջանների խիտ բնակեցված քաղաքները, այդ թվում՝ 
Ջերմուկ քաղաքը, որը հայտնի է որպես լեռնային սպա և բժշկական զբոսաշրջության 
վայր, ենթարկվել էր ծանր հրթիռակոծության: Նշված շրջանների դեմ ռազմական 
գործողությունները ուղեկցվել էին լայն սպառազինության, այդ թվում՝ հրետանային և 
մարտական անօդաչու թռչող սարքերի կիրառմամբ՝ զգալի վնաս պատճառելով եզակի 
բնապահպանական համալիրին։ Կեչուտի ջրամբարի հրետակոծությունը ևս կարող էր 
հանգեցնել մեծաթիվ մարդկային զոհերի, իսկ շրջակա միջավայրի վրա ունենալ 
աղետալի հետևանքներ»: 

ՀՀ նախագահ Վահագն Խաչատուրյանն ընդգծել է, որ չնայած Հայաստանում առկա 
մարտահրավերներին ու անվտանգային խնդիրներին՝ կլիմայի փոփոխության 
օրակարգը շարունակում է առաջնային տեղ զբաղեցնել կառավարության ձևավորած 
օրակարգում: 

«Մասնավորապես, որպես առաջնահերթություն է ճանաչվել կլիմայապես դիմակայուև 
ցածր ածխածնային զարգացումը, որը հիմնված է կայուն և երկարաժամկետ կլիմայի 
փոփոխության հարմարվողականության ռազմավարության, լայնածավալ 
անտառապատման, վերականգնվող էներգիայի և էներգաարդյունավետության 
ոլորտներում ներդրումների, նորարարական և ժամանակակից կլիմայական 
տեխնոլոգիաների կիրառման, էլեկտրական շարժունակության խթանման և 
միջուկային էներգիայի զարգացման վրա»։ 

2021 թվականի ապրիլի 22-ին ՀՀ կառավարության ընդունած  «Փարիզյան 
համաձայնագրի ներքո Հայաստանի Հանրապետության 2021-2030 թվականների 
ազգային մակարդակով սահմանված գործողությունները հաստատելու մասին» 610- Լ 
որոշմամբ20 ՀՀ-ն որդեգրում է.  

1․ ԱՍԳ իրականացման տասնամյա ժամանակահատված՝ 2021թ. հունվարի 1 – 2030թ. 
դեկտեմբերի 31:  

− Հայաստանը պահպանում է մինչև 2050թ. մեղմման իր նպատակը՝ ՋԳ 
արտանետումները նվազեցնել առավելագույնը 2.07 տ CO2 համ. մեկ շնչի հաշվով, որը 
կարտահայտվի իր երկարաժամկետ, ցածր արտանետումներով զարգացման 
ռազմավարությունում։ Մինչև 2030թ. իրագործման ենթակա մեղմման նոր նպատակը 
համարժեք է 1990թ. արտանետումների մակարդակի համեմատ 40 տոկոսով 
նվազեցման, ընդամենը ՋԳ արտանետումները 1990թ.՝ 25,855 Գգ CO2 համ., զուտ ՋԳ 

 
20 htps://www.e-gov.am/gov-decrees/item/36064/ 

արտանետումներ 1990թ.՝ 25,118 Գգ CO2 համ. (համաձայն 1990–2017թթ. ջերմոցային 
գազերի ազգային գույքագրման): 
− Մինչև 2030թ․ Հայաստանը կրկնապատկելու է վերականգնվող էներգիայի 

մասնաբաժինը էներգիայի արտադրության մեջ:  
− Անտառի նոր ազգային ծրագրի ընդունմամբ նախատեսվում է անտառածածկի 

ավելացում՝ Հայաստանի տարածքի 12.9% չափով մինչև 2030 թ.: 
− Սահմանելու է թափանցիկության և հաշվետվողականության բարելավված 

շրջանակ՝ հսկելու Փարիզյան համաձայնագրի ներքո երկրի ստանձնած 
պարտավորությունների կատարման առաջընթացը։  
− Կարևորվել են կլիմայի փոփոխության հարմարվողականության 

քաղաքականությունը և միջոցառումները: Հայաստանի վերանայված ԱՍԳ-2020-ի 
մեղմման գործողություններում և հարմարվողականության համար առաջնահերթ 
ոլորտների առումով պահպանվել է 2015թ. ԱՍՆԳ ոլորտային ծածկույթը: 
Մասնավորապես, որպես մեղմման գործողությունների ոլորտներ են նշվել՝ 
Էներգետիկան (ներառյալ էներգիայի արտադրություն և սպառում), 
Արդյունաբերական պրոցեսները և արտադրանքի օգտագործումը (հանքային 
արդյունաբերություն և F-գազեր), Գյուղատնտեսությունը (աղիքային խմորում, 
ուղղակի և անուղղակի N2O արտանետումներ կառավարվող հողերից), Թափոնների 
(կոշտ թափոնների, կեղտաջրեր) կառավարումը, Անտառային տնտեսությունը 
(անտառապատում, անտառների կառավարումը, պահպանություն), 
հողօգտագործումը և այլ։ 

ԱՍԳ ՎԵՐԼՈՒԾՈՒԹՅՈՒՆ 
 
1․ Թիրախ՝ մինչև 2030թ. Հայաստանի տարածքի անտառածածկի ավելացում 12.9%-ով:  

Անտառային ոլորտում կատարվող զարգացումների մոնիտորինգը ցույց է  տալիս, որ 
սահմանված թիրախը իրատեսական չէ, ինչը պայմանավորված է անտառտնկման 
ներկա տեմպերով, 50 հազար հա անտառտնկման տարածքների  և  ՀՀ անտառապատ  
տարածքի իրական մակերեսի ճշգրտված տվյալների բացակայությամբ։  

2 Թիրախ՝ կրկնապատկել վերականգնվող էներգիայի մասնաբաժինը էներգիայի 
արտադրության մեջ:  

ՀՀ հանրային ծառայությունները կարգավորող հանձնաժողովի տարեկան 
հաշվետվությունների21 վերլուծությունը ցույց է տալիս, որ 2022թ․ և 2023թ. 
վերականգնվող էներգետիկ ռեսուրսների (մինչև 30 ՄՎտ) օգտագործմամբ արտադրվել 
է էլեկտրաէներգիա արտադրող կայանների ընդհանուր արտադրված էներգիայի 11.8  
և 12.5%-ը  համապատասխանաբար: 
 
2024 թվականի 1-ին կիսամյակում այդ ցուցանիշը   զգալիորեն բարձր է 21,56 %-ը։ 
Հաշվի առնելով այն, որ կառուցման փուլում գտնվող թվով  40 արդյունաբերական 

 
21 htps://www.psrc.am/contents/fields/electric_energy/el_energy_reports 
 

https://www.psrc.am/contents/fields/electric_energy/el_energy_reports


արևային կայաններն ունեն 252.3 ՄՎտ ընդհանուր հզորություն և 512,9 միլիոն կՎտժ 
էլեկտրաէներգիայի փաստացի միջին տարեկան առաքման ծավալի պոտենցիալ՝ 
չհաշված «Այգ-1» 200 ՄՎտ հզորությամբ կայանի կառուցման տեսլականը, 
իրատեսական է, որ 2030թ․ հանրապետությունը կհասնի իր սահմանած 15% թիրախին։  
 

3․ Փարիզյան համաձայնագրի ներքո երկրի ստանձնած պարտավորությունների 
կատարման առաջընթացի թափանցիկության և հաշվետվողականության  
հսկողության բարելավված շրջանակի ապահովում: 

 Ստեղծվել է  միջգերատեսչական համակարգման խորհուրդ ՀՀ վարչապետի 2021 
թվականի N 719-Ա որոշմամբ, սակայն այդ խորհուրդին կից մասնագիտական  
խմբերում անտեսված է քաղաքացիական հասարակության ներկայացուցիչների 
ներգրավման դրույթը։   

CEPA-ի կատարողականի մեր կազմակերպության  վերլուծությունը ցույց է  տալիս, որ 
չնայած ՀՀ կառավարության ջանքերին, այնուամենայնիվ, 2024 թվականի դրությամբ  
դեռևս շատ անելիքներ ունենք ինչպես օրենսդրական դաշտի՝ ԵՄ օրենսդրությանը 
մոտարկման, մոտարկված օրենսդրության կիրառելիության, այնպես էլ կլիմայական 
քաղաքականությունը տեղական՝ համայնքային մակարդակում իրացնելու 
ոլորտներում։ Ուսումնասիրության արդյունքում պարզվել է. 

−  CEPA-ի ճանապարհային քարտեզի 12 միջոցառումներից հիմնականում 
կատարվել է 3-ը, մասնակի կատարվել են 5-ը,  չեն  կատարվել 4-ը ։ 

− Հիմնականում և մասնակի կատարված միջոցառումների շրջանակներում ԵՄ 
իրավական ակտերին մոտարկվել է 6 ՀՀ օրենք, մշակվել է «Կլիմայի մասին» ՀՀ 
օրենքի նախագծի փաթեթը, 16 ենթաօրենսդրական ակտ (ՀՀ վարչապետի և ՀՀ 
կառավարության որոշումներ), զեկույցներ, ուղեցույցներ։ 

− Ընդունված իրավական 14 ակտերում և նախագծերում  կան բացթողումներ և 
թերություններ։  

Կլիմայական քաղաքականությունը տեղական՝ համայնքային մակարդակում 
իրացնելու ոլորտում առկա  անելիքները. 

− Համայնքների սուբվենցիոն ծրագրերի  կլիմայական ազդեցության բաղադրիչի 
գնահատման անհրաժեշտություն: 

− Սուբվենցիոն ծրագրերի  դիտարկման, գնահատման և պլանավորման 
անհրաժեշտություն  ջերմոցային գազերի արտանետումների կրճատման 
տեսանկյունից։ Դրա իրականացման համար կարգավորման մեխանիզմների 
ստեղծում։  

− Կլիմայի փոփոխության մեղմմանն ու հարմարվողականությանը, ինչպես նաև 
էներգետիկ անցմանն ուղղված ծրագրերի մշակման համար 
համայնքապետարանների աշխատակազմերում համապատասխան 
մասնագետների ներգրավում։  



− Համայնքների հնգամյա զարգացման ծրագրերում կլիմայական և կայուն 
էներգետիկ միջոցառումների պլանի ներառում։  

− Համայնքներում կլիմայական քաղաքականության մասին իրազեկվածության  
մակարդակի բարձրացում։ 

9․ ԵԶՐԱԿԱՑՈՒԹՅՈՒՆ  

1․ Բաքվում «COP29»-ն անցկացնելու նախապայմանով Հայաստանի 
Հանրապետությունից կորզած «համաձայնության» ենթատեքստում, բարձր 
գնահատելով անազատության մեջ պահվող 32 ՀՀ քաղաքացիների՝ Բաքվի 
անմարդկային բանտային ռեժիմից վերադարձի խոստման կատարումը, չէր կարելի  
համաժողովն անցկացնել մի երկրում, որտեղ 

− արդյունահանվում, մշակվում և արտահանվում է միլիարդավոր տոննաներով 
հում նավթ և բնական գազ, որոնց ծավալներն ունեն աճի միտումներ, ինչը չի 
տեղավորվում կլիմայի փոփոխության մեղղման և հարմարվողականության 
հենասյունին՝ հանածո վառելիքից աստիճանական հրաժարման կոնցեպտին։ 

− բռնի ուժի կիրառմամբ կոպիտ հաշվեհարդար է իրականացվում այլախոհ, 
իշխանությունների տեսակետը չկիսող սեփական քաղաքացիների հետ, հաշվի 
չեն առնվում մարդու իրավունքների միջազգային իրավապահ մարմինների և 
կառույցների որոշումներն ու ահազանգերը 

- Անկախ մամուլի և հանրության հետապնդումը հանգեցրել է նրան, որ երկրում 
առաջին տեղ են գրավել իշխանամետ ակտիվիստները և հրաման 
կատարողները,հայաթափել և էթնիկ զտման է ենթարկել Արցախն (Lեռնային 
Ղարաբաղ) իր 120 հազար բնակչությամբ  

− Հայաստանի Հանրապետության ինքնիշխան տարածքի նկատմամբ 
շարունակաբար կատարում է զինված հարձակումներ և ագրեսիա 

- տարիներ շարունակ բանտերում է պահում հարյուրավոր ազգությամբ հայ 
ռազմագերիների և քաղաքացիական անձանց: 

2․ Ադրբեջանի կողմից COP29-ի հարթակը կօգտագործվի իր գործողությունների 
միջազգային լեգիտիմությունն ապահովելու, կլիմայական պարտականությունների 
չկատարման փաստը քողարկելու և սեփական արդյունաբերության հիմնական մաս 
կազմող հում նավթի և բնական  գազի արդյունահանվող ծավալների աճի ապահովման  
նպատակով երկիր ֆինանսական հոսքեր ապահովելու համար։ 

3․ Քաղաքացիական հասարակության ակտիվիստների և անկախ լրագրողների 
մասնակցության արգելքները մասնակցելու COP29-ին: 

4․ Հայաստանը հանձնառու է իր կլիմայական պարտականությունների կատարմանը՝ 
որն է մինչև 2050թ. ջերմոցային գազերի արտանետումները նվազեցնել առավելագույնը 
2.07 տ CO2 համ. մեկ շնչի հաշվով՝ կայուն և երկարաժամկետ կլիմայի փոփոխության 
հարմարվողականության ռազմավարության, լայնածավալ անտառապատման, 
վերականգնվող էներգիայի և էներգաարդյունավետության ոլորտներում 
ներդրումների, նորարարական և ժամանակակից կլիմայական տեխնոլոգիաների 



կիրառման, էլեկտրական շարժունակության խթանման և միջուկային էներգիայի 
զարգացման վրա։ Այդ ամենին հասնելու համար ստեղծված են թեև ոչ ամբողջական, 
բայց բավարար օրենսդրական և ինստիտուցիոնալ հիմքեր։ 

5․ Համայնքային մակարդակում նախանշված նպատակներին հասնելու և կլիմայական 
քաղաքականության իրագործելու համար պահանջվում են հրատապ 
կարգավորումներ։   

 


	9․ ԵԶՐԱԿԱՑՈՒԹՅՈՒՆ

